
Ibai eta erreketako bioaniztasunari eta lehengoratzeari buruzko mintegi batek 170 teknikaritik gora bilduko ditu Iruñean 
“Gestión Ambiental Viveros y Repoblaciones de Navarra” enpresa publikoak antolatu du topaketa, eta Europako proiektu baten baitan dago

Asteazkena, 2008ko irailaren 24a. Gaur eta bihar, Iruñean, Foru Administrazioko eta beste erkidego batzuetako eta Frantziako erakundeetako 170 teknikarik baino gehiagok “Biodiversidad y Restauración de Ecosistemas Fluviales” (Ibai eta Erreketako Ekosistemetako Bioaniztasuna eta Lehengoratzea) mintegian parte hartuko dute. Mintegia “Gestión Ambiental Viveros y Repoblaciones de Navarra” sozietate publikoak antolatu du, eta Europako proiektu baten baitan dago kokatuta. Aipaturiko proiektua Interreg III A “Europako Ibaien eta Erreken Kudeaketa Integrala” da, eta sozietate publikoa da bertako buru. Frantziako Syndicat Mixte d’Études et d’Aménagement de la Garonne (SMEAG) erakundea ere ari da parte hartzen proiektuan. 

Mintegia Andrés Eciolaza Carballo Nafarroako Gobernuko Ingurumenaren eta Uraren zuzendari nagusiak inauguratu du, gaur goizean. 

“Europako Ibaien eta Erreken Kudeaketa Integrala” proiektua 2005ean abiatu zuten, eta haren helburua honako hau da: Aragoi eta Garona ibaietan eskuratutako eskarmentua trukatzea, mugaz gaindiko lankidetza bultzatzeko Interreg III A programaren esparruan. Gaur egunera arte, ibaiak lehengoratzeko proiektu zehatzak gauzatu ahal izan dituzte, bi ibaiak jatorrizko baldintzetara itzultzeko. Gainera, Natura 2000 Sareko ibai eta erreken plangintzarekin zerikusia duten gaiak landu edo ibai eta erreketako dinamikari buruzko lanak, espezieen erroldak eta ur analisiak egin ahal izan dituzte, besteak beste. 

1992an, Europar Batasunak Habitaten Zuzentaraua atera zuen, kontinenteko bioaniztasuna mantentzeko asmoarekin, eta 2000n, berriz, Uraren Esparru Zuzentaraua atera zuen, ur masak egoera ekologiko onean egon daitezen lortzeko. Horrela bada, ibai eta erreketako ekosistemak lehengoratzea, mantentzea eta horien jarraipena egitea funtsezko helburu bilakatu da EBko herrialdeetako ingurumen politikaren baitan. Bi Zuzentarauak batera ezartzeak aukera handia ematen du natur ondarea berreskuratzeko. 

Zuzentarauak ibai eta erreketan ezartzeko, beharrezkoa da ura modu iraunkorrean erabiltzea, habitatak mantendu eta lehengoratzea, eta prozesu hidrologikoak jatorrizko baldintzetara itzultzea (ekosistemak askotarikotzeko, eta hala, bioaniztasuna handitzeko).

Jardunaldietako programa 

Gaur, ibaiak eta errekak lehengoratzeko plangintza politikak eta herritarren parte-hartzea aztertu dituzte, eta bihar, berriz, ibaiak eta errekak lehengoratzeko prozesuetako xehetasun teknikoak eta bioaniztasunaren hobekuntzarekin duten zerikusia aztertuko dituzte. 

Zehazki, lehenengo jardunaldiko parte-hartzaileak eta aztertu dituzten gaiak honako hauek izan dira: Ricardo Segura, Ingurumenaren eta Landa eta Itsas Ingurunearen Ministeriokoa, “Estrategia Nacional de Restauración de Ríos. Aspectos concretos de restauración y biodiversidad” (Ibaiak eta Errekak Lehengoratzeko Estrategia Nazionala. Lehengoratzeari eta bioaniztasunari buruzko alderdi zehatzak); José Antonio Martín Ventura eta Alfonso Calvo, ibaiak eta errekak lehengoratzeko planak (Kantauri eta Ebro Arroetako planak, hurrenez hurren); Lourdes Hernández, WWF/Adena erakundekoa, “La participación ciudadana en la restauración y conservación” (Herritarren parte-hartzea lehengoratze eta mantentze prozesuetan); Alfredo Ollero, Zaragozako Unibertsitatekoa, “Propuesta de Territorio fluvial: relación con la restauración y la conservación de la biodiversidad” (Ibai eremuaren proposamena: zerikusia bioaniztasuna lehengoratu eta mantentzearekin); eta Sylvain Macé (Syndicat Mixte d’Études et d’Aménagement de la Garonne erakundekoa), Evelyn García (Agencia Catalana de l´Aigua erakundekoa), eta Miguel Guibert (Nafarroako Gobernuko Landa Garapen eta Ingurumen Departamentukoa), ibaiak eta errekak lehengoratzeko politikak Katalunian, Garona ibaian, eta Nafarroan (hurrenez hurren). 
Biharko jardunaldiari dagokionez (osteguna, irailaren 25a), teknikoagoa izanen da, eta parte-hartzaileak eta aztertuko dituzten gaiak honako hauek izanen dira: Fernando Magdaleno, CEDEX zentrokoa, “Gestión de caudales y su importancia en la restauración fluvial y conservación de la biodiversidad” (Ur emariaren kudeaketa, eta haren garrantzia ibaiak eta errekak lehengoratzeko eta bioaniztasuna mantentzeko); Francisco Martínez Capel, Valentziako Unibertsitate Politeknikokoa, “Modelización de la vegetación de ribera y el régimen de caudales” (Erriberako landareen eta ur emariaren modelizazioa); eta Camino Jaso, ingurumen aholkularia, “Hábitats fluviales de la Directiva Hábitats. Conservación y restauración” (Habitaten Zuzentarauko ibai habitatak. Mantentzea eta lehengoratzea).

Bigarren zatiko parte-hartzaileak eta gaiak, berriz, honako hauek izanen dira: Albert Sorolla, ingurumen aholkularia, “Elaboración de Proyectos de Restauración: desde la diagnosis hasta el seguimiento” (Lehengoratze proiektuen lanketa: diagnositik jarraipenera); Tony Herrera, ingurumen aholkularia, “La bioingeniería en la restauración fluvial como fuente de biodiversidad” (Bio-ingeniaritza ibaiak eta errekak lehengoratzeko prozesuetan, bioaniztasun iturri gisa); Roberto Martínez, CEDEX zentrokoa, “Propuesta de Red Nacional de Reservas Fluviales” (Estatuko ibai erreserben proposamena); eta Fermín Urra, “Gestión Ambiental, Viveros y Repoblaciones de Navarra” enpresakoa, “Especies alóctonas en ecosistemas fluviales. El visón europeo. Biología, amenazas y restauración de hábitat” (Espezie aloktonoak ibai eta erreketako ekosistemetan. Europar bisoia. Biologia, mehatxuak, eta habitaten lehengoratzea).
Azkeneko zatiari dagokionez, parte-hartzaileak eta gaiak honako hauek izanen dira: Marc Ordeix, “Centre d'Estudis dels Rius Mediterranis. Museu Industrial del Terx”, “Permeabilización de presas en ríos mediterráneos” (Mediterraneoko ibai eta erreketako presak iragazkor bihurtzea); José Ramón Díez, EHUkoa, “Mejora de la complejidad estructural del cauce y sus efectos en la biodiversidad” (Ibai eta erreketako ibilguaren egituraren konplexutasunaren hobekuntza eta ondorioak bioaniztasunean); eta Paul Simon, Syndicat Mixte d’Etudes et d’Amenagement de La Garonne erakundekoa, “Obra de restauración de los ecosistemas del Garona aguas abajo de una presa hidroeléctrica” (Garonako presa hidroelektriko batetik behera ekosistemak lehengoratzeko lanak).

2’6 milioi euro ibai eta erreketako habitatak lehengoratzeko 
Nafarroako Gobernuko Landa Garapen eta Ingurumen Departamentuak urteak daramatza Uraren Esparru Zuzentarauaren helburuekin bat datozen esku-hartzeak bultzatzen. Zentzu horretan, Gobernuak arreta berezia eskaintzen dio Nafarroako ibai eta erreketako arrain habitataren hobekuntzari, eta horretarako, arraiak eta beste espezie batzuk nahi bezala mugitzea oztopatzen edo saihesten duten presak eta oztopoak iragazkor bihurtzen ari da, batik bat Izokinaren Eremuan, baina baita Ziprinidoen Eremuaren baitan dauden IKLetan ere (Interes Komunitarioko Lekuak). Hala, 2005az geroztik oztopoak iragazkor bihurtzeko 30 proiektu idatzi dituzte, eta dagoeneko 21 gauzatu dituzte. 2005etik 2007ra bitarte 1,1 milioi eurotik gora inbertitu dituzte.

Bestalde, lehentasunezko espezieak babeste aldera (europar bisoia, kasu), habitatak hobetzeko 15 proiektu gauzatu dituzte, honela banatuta: 5 proiektu, lubetak baso-berritzeko; 4 proiektu, utzitako meandroak berreskuratzeko; 3, ingurumena lehengoratzeko; 1, hezeguneak sortzeko; 1, lubetak iragazkor bihurtzeko; eta 1, amildegiak lehengoratzeko. Hala, 2005etik 2007ra bitarte ia 1,5 milioi euro inbertitu dituzte habitatak lehengoratzeko, eta zenbateko osoa Nafarroako Gobernuak finantzatu du. 

